
TOLOSALDEAOINETAKOAK BILTZEN, ERREFUXIATUENTZAT //3

Eragileekin bilduko
da Tolosako Udala
Babarrun festa egin
edo ez erabakitzeko
Kutsatzeek gora egin dutenez neurri berriak
iragarri dituzte, 150etik gorako intzidentzia tasa
duten herrietan jende pilaketak ekiditeko;
Tolosa eta Villabona daude egoera horretan //3

BERROBI
AUTOEZAGUTZA LANTZEN
Txalo-talo antzerki taldeak bi eguneko egonaldia antolatu du Berrobin,
antzerkiaren bitartez autoezagutza lantzeko; antolatzaileek esan dutenez,
erremintak eskainiko dituzte tailerretan, norbere gaitasunez jabetzeko  //6

Herri Krosa
hartuko du
Ikaztegietak
igande 
goizean

30.era iritsi da krosa
aurtengoarekin; 
11:00etan hasiko da 
proba nagusia, eta
10:45ean gaztetxoei
zuzendutakoa //7

Kultur asteari
hasiera 
emango diote
larunbatean,
Larraulen

Txondorra piztuko dute
eta herri kirolak izango
dira; liburu aurkezpenak,
tailerrak, antzerkia edota
kontzertuez gozatu ahalko
da datozen egunetan //5

Xexili egunerako
hainbat kontzertu
antolatu ditu Loatzok
Azaroaren 22tik 26ra Tolosaldeko zortzi 
herritan eskainiko dituzte kontzertuak;
emanaldi guztiak 18:30ean hasiko dira //6

Hiru gaztandegi saritu
dituzte Munduko
Gazta Txapelketan
Lizartzako Agour Etxeak urrezko bi eta
zilarrezko bost, Asteasuko Goinek zilarrezko bat
eta brontzezko hiru eta Berastegiko Gazpiok
zilarrezko bi domina eskuratu ditu //2

Eskualdeko hiru gaztandegi,
munduko onenen artean
Azaroko lehen astean izan da World Cheese Awards lehiaketa, Oviedon; Lizartzako Agour Etxeak,
Asteasuko Goine Gaztak eta Berastegiko Gazpio Gaztak gaztandegiek hamahiru domina lortu dituzte 

Josu Artutxa Dorronsoro

Oviedon (Asturias) izan berri da
2021eko Munduko Gazta Txapel-
keta, World Cheese Awards-en
33. edizioa. Kontinente ezberdi-
netatik eramandako 4.000 gazta
baino gehiago lehiatu ziren
munduko gazta onenen txapel-
keta nagusian, eta 30 herrialde-
tako 250 epaileren ardura izan
zen gazta onenak izendatzea.
Aurten, Andaluziako Quesos y
Besos gaztandegiaren Olavidia
gazta izendatu dute Munduko
Gazta Onena. Ahuntz esneare-
kin egindako gazta da, eta testu-
ra aldatzen dion Jaengo oliba-
hezurretatik eratorritako
errauts-lerro beltz bat du.
Nazioarteko gaztandegiek ez

ezik, sari ugari eskuratzen dituz-
te Euskal Herrikoek ere, produk-
tu honi bertan ematen zaion ga-
rrantziaren erakusgarri. Beste
urte batez, euskal gaztagileak ez
dira esku hutsik itzuli etxera; To-
losaldearen kasuan, hiru gaztan-
degik lortu dituzte dominak, ze-
hazki, hamahiru. Hiruetako or-
dezkariak «pozik» agertu dira.
Batetik, Lizartzako Agour

Etxeak urrezko bi eta zilarrezko
bost domina eskuratu ditu. «Ur-
tebete besterik ez duen gure gaz-
ta urdinak zilarrezko domina
lortzea aberasgarria izan da»,
azaldu du Eduardo Ezkerro ber-
tako kideak. Aurtengoak, baina,
ez dira lehiaketa honetan lortu
dituzten lehen dominak. «14
urte dira txapelketara aurkezten
garela eta bi aldiz irabazi dugu
munduko gazta onenaren saria.
Izen handia duen gazta da gu-
rea», gaineratu du. 
Bestetik, Asteasuko Goinek,

zilarrezko domina bat eta bron-
tzezko hiru lortu ditu. «Oro har,
gazta krematsuak egiten ditugu,
gehienak, Jatorrizko Izendapen
Babestua duten Idiazabal Gaztak

Agour Etxeak iazko abenduan aurkeztu zuen bere gazta urdin berria. J. MIRANDA

Ezkerrean, Asteasuko Goine baserriko Joseba Otegi artxiboko irudi batean; eskuinean, Berastegiko Gazpio baserriko Jose Inazio Ugartemendia. I. G. L. / E. M.

ESKUALDEKO IRABAZLEAK
Agour Etxea (Lizartza)

Urrezko bi domina. JIB (Jatorri Izen-
dapen Babestuko) Ossau Iraty GM
eta Esne Gordinezko JIB-ko Ossau
Iraty gaztak.
Zilarrezko bost domina. JIB-ko Os-
sau Iraty PM, Chèvre Brebis, Brique
Brebis, Urdina Brebis eta Idiazabal
JIB-ko Agour gaztak.

Goine Gaztak (Asteasu)

Zilarrezko domina bat.Kóres gazta.
Brontzezko hiru domina. Idiazabal
JIB-ko hiru Goine Gazta.

Gazpio Gaztak (Berastegi)

Zilarrezko bi domina.Bi Gazpio
Gazta.

Salgai

Txerriak.Apotea, zerramak eta sei
hilabete inguruko txerrikumeak. In-
teresdunek deitu 607 668 603
(Joxe Kruz) telefono zenbakira.

IRAGARKI LABURRAK

dira. Brontzezko dominak mota
horretako hiru gaztek irabazi di-
tuzte. Bat ketua da, beste biak,
berriz, naturalak». Zilarrezko,
domina, berriz, Kóres gaztak lor-
tu du. «Alpeetako estiloko gazta
da, Ardi Latxaren esnearekin
egindakoa».
Gazta horiez gain, badute bat

oso berezia: trufadun gazta.

«Alga edota txia haziak nahastuz
egiten direnak ere badira, baina
nik nahiago dut gazta hutsa»,
azaldu du Joseba Otegik.
Azkenik, Berastegiko Gazpio

Gazta etxearen bi gaztek, zila-
rrezko domina bana irabazi
dute. Duela sei urte hasi ziren
gazta ekoizten, eta 2019ko edi-
zioan beraiek izan ziren eskual-
deko gaztandegien artean domi-
na gehien irabazi zutenak; bost
gazta aurkeztu zituzten, eta ho-
rietatik lauk lortu zuten domina.

JATORRIAREN GARRANTZIA
Besteak beste, 4.000 gazten arte-
an, Idiazabal Jatorri Izendapen
Babestua duten gaztei banatu
zaizkie sarietako batzuk. Katego-
ria honetan, Euskal Herriko 35
gazta nabarmendu dituzte, tar-
tean, eskualdeko hiru gaztande-
gietako sei gazta: Agour Etxeko
gazta bat, Gazpioko bi gazta eta
Goineko hiru. «Euskal Herriko
gaztandegiak berriz ere mundu-

02 TOLOSALDEA GASTRONOMIA 107.6 fm • Ataria.eus 
ASTEAZKENA, 2021eko azaroaren 17a

ko gazta onenen artean sarituak
izan dira, beren kalitate handia
ziurtatuz eta gure gaztaren izen
ona nazioartean zabalduz», adie-
razi dute Idiazabal Gazta Jato-
rrizko Izendapen Babestuko or-
dezkariek.

«ETORKIZUN ILUNA»
Berriki, enpresaren 40. urteurre-
na ospatu du Agourrek, Lizartza-
ko lantegian. «Horrelako erreko-

«Urtebete besterik ez
duen gure gazta
urdinak zilarrezko
domina lortzea
aberasgarria da»
EDUARDO EZKERRO
AGOUR ETXEA GAZTANDEGIA

«Ardien elikaduraren
kostua ia %40 igo da,
esnea lehengo prezio
berean mantentzen
den bitartean »
JOSEBA OTEGI
GOINE GAZTAK

nozimenduek lanean segitzeko
gogoa ematen dute. Gainera, Li-
zartza gaztaren mapan kokatzea
lortu dugu», aitortu du Ezkerrok.
Bestalde, ardien etorkizuna,

«ilun» ikusten du Joseba Otegik:
«Gaur egun, ardiekin ibiltzea
baino estimatuagoa da gaztagin-
tza, baina urte batzuen buruan,
auskalo zenbat ardi geratuko
zaizkigun Euskal Herrian. Pre-
zioak gorantz doaz eta ardien eli-
kaduraren kostua ia %40 igo da,
esnea lehengo prezio berean
mantentzen den bitartean. Lan
sakrifikatua da gurea, eta ne-
guan galerak izango ditugulako-
an nago», azaldu du Asteasuko
baserritarrak.



COVID ziurtagiria
exijitu ahal izatea
eskatuko dute
Prebentzio neurriak bermatu ezin diren
ekitaldiak bertan behera utziko dituzte
udalek; eragileekin bilduko da Tolosako
Udala Babarrunaren festa aztertzeko 

Erredakzioa 

Kutsatuen kopurua eta intziden-
tzia tasa etengabe gorantz doala
ikusita Osasun sailak neurri be-
rriak iragarri ditu. Gotzone Sa-
gardui Osasun sailburuak atzo
azaldu zuenez, indarrean zeun-
denen osagarri dira, eta 100.000
biztanleko 150etik gorako intzi-
dentzia tasa duten herrietan jen-
de pilaketak saihestea dute hel-
buru.
Bada, gaueko aisialdirako le-

kuetarako, kontzertuetarako
edota 50 lagunetik gorako edu-
kiera duten ostalaritza guneeta-
rako COVID ziurtagiria eskatu
ahal izateko baimena eskatuko
dio Osasun sailak Justizia Auzi-
tegi Nagusiari. 
Horrekin batera, jende pilake-

tak aurreikusten diren ekitaldie-
tan prebentzio neurriak bete
ezin direnean horiek bertan be-
hera uztea edo atzeratzea propo-
satzen da. Udalek izango dute
egoera horiek kudeatzeko ardu-
ra, eta bereziki azpimarra jarri
dute otorduak dituzten ekital-
dietan.
Bestalde, herritarrak egoera-

ren jakitun izateko, astelehene-
tan eta ostegunetan argitaratuko
dute aurrerantzean, egoera epi-
demiologikoaren txostena.
Indarrean dauden neurriei da-

gokienez, espazio itxietan eta
5.000 lagunetik gorako edukiera

duten esparruetan antolatutako
ekitaldietan %80ko muga eta
leku itxietan edota kanpoaldean
egiten diren kirol eta kultur eki-
taldietan jatearen eta edatearen
debekua (ura bakarrik edan dai-
teke) dago ezarrita. Jateko eta
edateko propio egokitutako le-
kuetan soilik kontsumitu ahal
da. Gainera, musukoen erabilera
derrigorrezkoa da barrualdee-
tan, eta kanpoaldean ere bai, se-
gurtasun tartea ezin bada erres-
petatu.
150 kasu baino gehiagoko tasa

duten udalerrietan izango dute
eragina neurri berriek, eta Tolo-
saldearen kasuan, Amasa-Villa-
bona eta Tolosa daude egoera
horretan. Azken honetako alka-
teari galdetuta, Olatz Peonek
esan du udaletxean bilera egin
dutela asteburuari begira dau-
den ekitaldiak errepasatzeko.
«Ez da ohiko Babarrun festa aste-
buruan antolatuta dagoena, soi-
lik lehiaketa baitago aurreikusi-
ta; dena den, eragileekin batera
aztertu behar dugu, eta neurriak
ezingo direla bermatu ikusten
bada, aukera bat izan daiteke
lehiaketa bertan behera uztea».
Aurrera begirako ekitaldiak

ere aztertu egin behar dituztela
esan du Peonek, eta soilik neu-
rriak bermatu daitezkeenak
mantenduko dituztela. Gabone-
tarako, berriz, neurriak zorroz-
tea aurreikusten du.

Errefuxiatuentzat
neguko oinetako
bilketa ari dira egiten 
Zaporeak elkarteak Lesbosen dauden errefuxiatuei
bidaltzeko bilketa jarri du abian; Tolosako Plaza Zaharrean
egongo dira gaur, eta Alegiako plazan, ostiralean 

Axier Imaz 

Zaporeak elkarteak Jantzi negua
izenburupean elkartasun kan-
paina berria du abian. Hain jus-
tu, Lesbosen (Grezia) dauden
milaka errefuxiatuentzat negu-
ko oinetakoak (botak, zapatak,
zapatilak eta egoera onean dago-
en takoirik gabeko edozein oine-
tako) biltzen ari da, eta Tolosal-
dean ere jarri dituzte uzteko gu-
neak. Tolosako Plaza Zaharrean
gaur 10:30etik 12:30era eta
17:30etik 19:30era egongo dira,
eta Alegiako plazan etzi, ostirale-
an, 17:00etatik 20:00etara.
Herritar talde batek egin du

bat eskualdean Zaporeak elkar-
tearen deialdiarekin, eta bi he-
rrietan bilketa egiteko ari dira la-
guntzen. Atzo hasi ziren Tolosan
bilketa egiten, eta boluntario la-
netan ari direnak gustura azaldu
dira izan duen erantzunarekin.
Adierazi dutenez, jende asko
gerturatzen ari da udaletxe on-
doan duten lokalera; «Batzuk zu-
zenean oinetakoekin etortzen
dira, eta beste batzuk oinetakoez
gain arropa ere utzi dezaketen
galdetzen dute». Bada, Zaporeak
elkarteak, neguko hotzari aurre
egiteko, une honetan oinetakoe-
tan jarri du lehentasuna, bazter-
tu gabe aurrera begira datozen
deialdietan arropa ere jasotzeko
aukera.   

Gaur ere goizez eta arratsaldez
izango dira Tolosako Plaza Zaha-
rrean, eta Alegian ostiralean ja-
rriko dute gunea plazan. Tolosal-
deko herritarrei deia egin diete
ekimenean parte hartzeko; «As-
kok ditugu erabiltzen ez ditugun
oinetakoak etxean eta modu ho-
netara benetan behar dituztenek
erabilera eman diezaiekete». Oi-
netakoak gizonezko nahiz ema-
kumezkoentzat eta haurrentzat
izan daitezke. 
Zaporeak Gobernuz Kanpoko

Erakundea 2015. urtetik ari da
errefuxiatuentzat otorduak pres-

tatzen Grezian. Egunero 1.200
errefuxiatu baino gehiagori pres-
tatu eta banatu dizkie etorduak,
eta Chios, Atenas eta Patrasetik
igaro ostean, 2019ko otsailetik
Zaporeak elkartearen sukalde
solidarioa Greziako Lesbos irlan
lekutu dute. 
Elkartetik gogorarazi dutenez,

migrazio mugimenduek ez dute
etenik. Hala, COVID-19-aren
pandemiak mundu osoan eragi-
na izan duen arren, 2020. urtean
mundu osoko 82,4 milioi pertso-
na baino gehiagok etxetik ihes
egin behar izan zuten. 

Tolosako Plaza Zaharrean utzi daitezke oinetakoak. Irudian, boluntarioak. A. IMAZ

Jai giroan azoka 
eguna izango dute
igandean, Amezketan 
Amezketako Ferie antolatu du Amezketako Udalak
iganderako; 10:00etatik 14:00etara Larrunarri frontoia bete
postu izango da, eta animaliak plazan kokatuko dituzte 

Eneritz Maiz Etxarri Amezketa

Beste herrietan egiten ari direla
eta, Amezketako Udalak azoka
eguna antolatu du iganderako.
Iazko hutsunearen ostean,
Amezketako Ferie egingo da, eta
Larrunarri frontoia postuz bete-
ko dute. Plaza, berriz, animalien-
tzat izango da.
Jendea «gogoarekin» dagoela

esan du Iñaki Arandia zinego-
tziak. 10:00etan zabalduko di-
tuzte ateak, eta 14:00ak bitarte-
an izango da postuz postu ibil-
tzeko aukera. «Herritarrei
ikaragarri gustatzen zaie azoka»,
dio zinegotziak, eta «herrian de-
netarik dugu», gaineratu du.
Egur taila, baratzeko produk-

tuak, ardiari lotutako produk-
tuak, txerrikiak, eztia, ogiak eta
gozoak,... «Artista pila bat ditu-
gu, eta urtean zehar egindakoa
erakusteko gogoz izaten dira»,
azaldu du Arandiak. Esaterako,
josteko tailerrean ari direnek
ikasturtean zehar egindakoak ja-
rriko dituzte ikusgai. Eta herritik
kanpoko postuak izango dira, eta
tartean, esku piloten postua
izango da. 
Herriko haurrak ere «gogotsu»

egoten dira, eta beraien postua
jartzen dute. «Aurten, gainera,
herriko gaztetxoek bigarren es-
kuko gauzen postu bat jartzeko
eskaera egin dute. Etxean sobe-
ran dituzten gauzak jarri nahi di-
tuztela salgai adierazi dute».

Azoka izanik, ikusteaz gain, pos-
tua jartzen duten gehienek sal-
tzeko nahia izaten dute, eta zine-
gotziaren esanetan jendeak eros-
ketak egiteko aprobetxatzen du:
«Herriko produktuak direla jen-
deak badaki, eta beti izaten dira
kapritxoren bat edota poltsa edo
bitxiren bat erosteko asmoz joa-
ten direnak». 

JATEKOA ERE BAI
Goiz pasa egin nahi duenak ha-
maiketakoa egiteko aukera ere
izango du. «Beti izaten da jate-
koa, talo, odolki edo pintxo ba-
tzuekin». Guraso elkarteak eta
DBHko ikasleek ikas bidaiarako
dirua lortzeko baliatzen dute
azokako postua.   

Arantxa Garaiburu da postua
jarriko duenetako bat. Jaiotzez
amezketarra izan ez arren, egun,
bertan bizi da eta Idiazabal gazta

ekoizten du. «Gustura» jartzen
du postua Amezketako azokan.
Amezketarrak ezagutzeko balio
diola kontatu du, eta baita bere
gaztak ezagutarazteko ere. Ondo
saltzen duela adierazi du; «herri-
koak bakarrik ez, inguruko he-
rrietako jendea ere etortzen da,
eta ondo saltzen da». Goiz ederra
pasatzeko aitzakia dela dio, eta
jendeari «poltsa handi batekin»
azokara gerturatzeko deia luzatu
dio, «nire postuan bakarrik ez,
ondokoetan ere erosketak egin
ditzaten».
Bestalde, Amezketa Kantarik

azoka eguna baliatuko du kantu-
ra bueltatzeko. Isilaldiaren oste-
an, igandean, 12:00etarako, ezta-
rriak berotuta izango dituzte eta
kantuz beteko dute pilotalekua.
Koronabirusa dela eta, sartzeko
beharrezkoa izango da eskuak
garbitzea eta maskara erabiltzea.

Duela bi urte Amezketan egin zuten azokako irudi bat. J. ARTUTXA

Nekazaritza,
aberastasunaren
bizkarrezurra 

A zken 2000 urteei atzera
begiratuz gero, zalan-
tzarik gabe, aldaketa se-
kulakoa izan da. Baina,

atzera begiratze horretan ekono-
mialari baten betaurrekoak janz-
ten badituzu, bere buruari galde-
tzearen sinesgogortasunak ha-
rrapatuko gaitu. 
Nola da posible, gaur egun,

aberastasun guztien iturburu-
tzat aintzat hartutakoari hain
modu zorrotzean uko egin iza-
na?
Izan ere, ez dira garai onak ne-

kazaritzaren sektorearentzat,
ezta lehen sektorearentzat ere.
Antzinako greziarren garaian
Erdi Arora arte nekazaritza abe-
rastasunaren bizkarrezurra izan
zen. Lehen tesi merkantilistek
eta kapitalismoaren ondorioz
gertatutako garapenak eraman
gaituzte egungo egoerara. 
Hauxe da egungo egoera; gero

eta jende gutxiagok nahi du ne-
kazaritza-sektorean lan egin:
«Espainiako nekazari eta abel-
tzainen %33k baino gehiagok 65
urte baino gehiago dute, eta

%3,7k 35 baino gutxiago». Blue
collar lanak geroz eta gehiago
gutxiesten ditugu, eta White co-
llar lanak balioan geroz eta
gehiago jartzen ditugu. Hori dela
eta, lehen sektoreko lanak porrot
egin dutenentzako edo beste ir-
tenbiderik topatzen ez dutenen-
tzako bidea dirudi. Gure gizarte
garatuaren talaiatik, gure elika-
dura multinazionalen esku uzte-
ko pribilegioan sentitu gara.
Teknologiaren erabilera oso he-
datuta badago nekazaritzako ki-
mikaren eta hazien industria
multinazionalari munduko eli-
kagaien hornidura kontrolatze-
ko gaitasun handia eta oso arris-
kutsua emango dio.
Barazkiek eta lekaleek gure eli-

kaduraren hiru laurden osatzen
dute. 
Gure munduak daraman no-

raeza aldatzen ez bada, etorkizu-
neko gerren hiru laurdenak bai-
no gehiago elikagaien kontrola
bezalako oinarrizko gauzen kon-
trolagatik izango dira, eta gutako
inor ez da gatazka horretan zigo-
rrik gabe geratzen; ez moderno-
ak, ez ezezagunak, ezta tituludu-
nak ere.

Joanes Tovar. Tolosa

GUTUNA

90 PLAKA FOTOVOLTAIKO
Larraulgo frontoiaren estalkian 90 plaka fotovoltaiko insta-
latu ditu Gipuzkoako Foru Aldundiak, eta atzo Jose Inazio
Asensio diputatua bertan izan zen. Honela, herriko 50 etxeri
aukera emango diete energia berriztagarria kontsumitzeko
eta faktura elektrikoa merkeagoa izango dute. Gipuzkoako
Foru Aldundiko Ingurumen Departamentuak bultzatutako
ekimenaren helburua lurraldearen mendekotasun energeti-
koa murriztea da, eta berriztagarrien erabilera sustatzea eta
autokontsumoa bultzatzea. ATARIA

Txondorra piztuz abiatuko
dute kultur astea Larraulen
Larunbatean egingo dituzte lehenengo ekitaldiak eta astelehenetik aurrera
liburu aurkezpenak, tailerrak, antzerkia, kontzertuak eta irteerak egingo dituzte 

Erredakzioa Larraul

Larraulen kultur astea egingo
dute azaroaren 20tik 28ra. Koldo
Jauregi herritarrak txondorra piz-
tuko du larunbatean Iraulieta-Ar-
gibelen, 11:00etan, astea abiatze-
ko. Arratsaldez, herri kirol saioak
izango dira frontoian. 
Hurrengo astelehenean jarrai-

tuko dute ekitaldiek. Besteak bes-
te, Sendabelarrek dakitenaeta Bi-
dean liburuen aurkezpenak egin-
go dituzte Garbiñe Larreak eta
Koldo Rabadanek, hurrenez hu-
rren. Datorren asteburuari begira,
kontzertuak, dokumental ema-
naldiak eta mendi irteerak presta-
tu dituzte kultura batzordetik. Koldo Jauregi Iraulieta-Argibel inguruan larunbatean piztuko duen txondorra prestatzen. NORA URBIZU AROZENA

KULTUR ASTEA
Azaroak 20, larunbata

11:00.Larraulgo Iraulieta-Argibel in-
guruan txondorra piztuko du Koldo
Jauregik.
18:00.Herri kirolak frontoian. Bana-
kako Gizonezko Aizkolari Kopako
txapelketa, Binakako Gizonezko
txapelketa harri jasotzen, Binakako
Emakumeen txapelketa trontzan.

Azaroak 22, astelehena

18:30.Euskal Herrietako laminen
ipuinak kontatuko ditu liburutegian
Juan Kruz Igerabidek.

Azaroak 23, asteartea

18:30.Antton Amonarriz kultur gu-
nean Garbiñe Larreak Sendabela-
rrek dakitena liburua aurkeztuko du.

Azaroak 24, asteazkena

18:30.Koldo Rabadan Larraulgo ira-
kasleak Bidean izeneko liburua aur-
keztuko du Antton Amonarriz kultur
gunean.

Azaroak 25, osteguna

18:30. Evaren alabakantzerki ibilta-
ria egingo dute herrian zehar Marta

Garciak, Geronimo Otegik, Nieves
Peñak eta Sonia Sanzek.

Azaroak 26, ostirala

18:00.Lurtaro kooperatibaren aur-
kezpena egingo dute Antton Amo-
narriz kultur gunean.
20:00.Elizan Erik eta Winemanal-
dia, Ander Lizarralde, Unai Muñoa,
Imanol Kamio eta Aitor Atxegaren
eskutik. 

Azaroak 27, larunbata

10:00.Karola Kosmetika Naturala-

ren eskutik herriko elkartean alanbi-
ke tailerra egingo da.
16:00.Yolanda Mazkiaranen Ande-
readokumentala eskainiko dute
Antton Amorarriz kultur gunean.
18:30.Talo eta gaztain jatea.

Azaroak 28, igandea

11:00.Mendi irteera Jon Zulaikaren
eskutik herriko paisaia interpreta-
tuz. Plazatik abiatuko dira herrita-
rrak.
19:00.Elizan Velutinetaldearen
kontzertua.

LIBURUAREN ASTEA
Azaroak 22tik 27ra

Goiz eta arratsaldez. Plazida oihar-
tzunaren plaza ilustrazioen erakus-
keta ikusgai izango da liburutegian.

Azaroak 22, astelehena

12:00. Plazida oihartzunaren plaza
ipuinaren aurkezpena.

Azaroak 23, asteartea

18:00.Nerea Loiola egilea bertan
dela Epizentroa liburuaren inguruko
tertulia, Oihana Iguaranek gidatuta.

Azaroak 27, larunbata

11:00. Plazida oihartzunaren plaza
ipuinaren irakurketa konpartitua es-
kolako umeekin eta Plazidaren es-
kulturaren osaketa. 

Liburuaren
Astea egingo
dute Zizurkilen
astelehenetik
aurrera 

Erredakzioa Zizurkil

Aiztondoko Plazida Otaño liburu-
tegiak liburuaren astea antolatu
du azaroaren 22tik 27ra. Liburute-
giari izena ematen dion bertsola-
riaren biografia biltzen duen
ipuin ilustratua prestatu dute
Oihana Iguaranek eta Maria Altu-
nak. Plazida oihartzunaren plaza
izena jarri diote lanari eta astele-
henean aurkeztuko dute. 
Ipuin horretan jasotako ilus-

trazioekin erakusketa izango da
ikusgai liburutegian eta ipuina-
ren irakurketa konpartitua egin-
go dute larunbatean eskolako
umeekin batera. 



Norbere burua hobeto
ezagutzeko egonaldia
prestatu dute Berrobin
Abenduaren 11n eta 12an egingo dute tailerra, gaua barne,
antzerkiaren bidez autoezagutza lantzeko; Berrobiko Txalo-
talo antzerki taldeak antolatu du bi eguneko egonaldia

Irati Saizar Artola Berrobi

Antzerki bidezko autoezagutza
tailerra antolatu du Berrobiko
Txalo-talo antzerki taldeak, Be-
rrobiko Udalaren laguntzarekin.
Asteburu osoko egonaldi batean
egingo dute tailerra, abenduaren
11an eta 12an, gaua barne, Berro-
bin bertan. Izena emateko azken
eguna azaroaren 19a, ostirala
izango da. 
«Jendeak pentsa dezake bere

burua ondo ezagutzen duela, bai-
na emango ditugun erreminta
txiki batzuen bidez, antzerkiaren
bidez, jendeak norbere burua ho-
beto ezagutzeko tresnak aurkitu-
ko ditu», dio Ester Poveda irakas-
leak. Tailerra gidatzen ariko da
Poveda, Aran Rodasekin batera.
Antzerki munduan ikasketak di-
tuzten berrobitarrak dira, Txalo-
talo taldeko kideak biak. 
«Talde giroa sortzeko» presta-

tu dute asteburu osoko egonal-
dia, eta taldea osatzen bada, Be-
rrobiko Arkaitza nekazalturis-
moan pasako dute  gaua. Tailerra
larunbat goizean, abenduaren
11n hasiko da: 09:00etan harrera
egingo zaie parte hartzaileei, eta
09:30ean hasiko dira saioekin

13:30era arte. Elkarrekin bazkal-
du eta 16:00etatik 20:00etara
egingo dute eguneko bigarren
saioa. Gaua igarota, igandean,
09:30etik 13:30era egingo dute,
eta egun horretan ere elkarrekin
bazkaltzeko aukera izango dute.
Jarduera batzuk aire librean
egingo dituzte, eta beste batzuk
barruan; guzti-guztiak Berrobin. 
Irakasleek aurreratu dutenez,

gaua pasa nahi ez duenak taile-
rreko saioetara soilik joateko au-
kera izango du. Asteburu guztiko
egonaldia nahi duenak, aldiz, 75
euro ordaindu beharko ditu gas-
tu guztiak barne. 

EDONORENTZAT
Gogorarazi dute 18 urtetik gora-
ko edonorentzat dela, eta ez dela
beharrezkoa antzerkiko ezagu-
tza izatea. «Asteburu ezberdin
bat pasa nahi duenak aukera bi-
kaina izango du, eta nork bere
buruaz pixka bat gehiago jakin
nahi duena ere ongietorria izan-
go da», dio Rodasek. 
Tailerreko saioetan ariketa ez-

berdinak egingo dituzte, dina-
mikoak eta praktikoak, bakarka
zein taldeka. Teoria pixka bat ere
emango dute, beharrezkoa den

kasuetan. «Ariketa guztiek hel-
buru bat izango dute, helburu
txiki bat, bakoitzak bere burua
ikus dezan, ikus dezan zein gai-
tasun dituen; askotan muga asko
dauzkagu, eta jendea zentzu ho-
rretan irekitzea nahi dugu: nahiz
eta ez egin hain ondo, zergatik
ezin dezaket egin?». 
Segurtasun gabeziak ere lan-

duko dituztela esan dute, «ho-
riek identifikatu eta onartzeko».
«Egunerokoan agertzen zaizki-
gun muga horiek ikustea ere
bada helburua, baina, orokorre-
an, asteburu eder bat pasatzean
datza, ingurukoa ahaztean»,
esan du Povedak. 
Irakasleak  parte hartzaileak

«laguntzeko» egongo direla dio
Rodasek, «bakoitza ireki dadila
nahi duen adina, bakoitzaren
mugen barruan». 

IZENA EMATEA
Azaroaren 19an amaituko da ize-
na emateko epea. Honako bide
hauek erabili daitezke: txalota-
lo@gmail.comhelbidea, 676 246
019 telefonoa edota Berrobiko
udaletxea. Hala ere, informazio
gehiago nahi duenak aipatutako
bideak erabil ditzake. 

Antzerki munduan ikasketak dituzten Ester Poveda eta Aran Rodas izango dira tailerra gidatuko dutenak. SINADURA

Xexiliren omenez
kontzertuak
egingo dituzte
datorren astean

Irati Saizar Artola Anoeta

Xexili eguna izango da azaroa-
ren 22an, eta egun horren buel-
tan, Xexili ospatzeko astea anto-
latu du Loatzo musika eskolak.
Azaroaren 22tik 26ra, zortzi he-
rritan kontzertuak eskainiko di-
tuzte. 
Aurreko urtean ez zuten egite-

rik izan, eta aurten «pozik» dau-
dela esan du Ainhoa Elizondo
Loatzo musika eskolako zuzen-
dariak, Xexili astea ospatzeko
moduan direlako. Atzo goizean
egin zuten agerraldia, Anoetako
plazan, Loatzo musika eskolako
ordezkariek eta mankomunita-
tea osatzen duten zortzi herrie-
tako zinegotzi eta alkateek. 
Egunero izango dira emanal-

diak, herri bakoitzean, 18:30ean.
Orain arte kalejirak egiten zituz-
ten herrian barrena, baina aur-
ten kontzertuak leku finko bate-
an emango dituzte.
Azaroaren 22an, Anoetako eli-

zan egingo dute, Villabonan
Onddo plazan eta eguraldi txarra
bada Gurea antzokian, eta Zizur-
kilen beheko plazako aterpean.
Azaroaren 23an, Ibarrako plaza-
ko aterpean izango da kontzertu
bat eta Iruran ere plazan egingo
dute beste kontzertua, eta egu-
raldiak laguntzen ez badu, be-
rriz, elizan egingo da. Azaroaren
24an, Alegian egingo dute, uda-
letxeko arkupeetan. Azaroaren

25ean, Adunako plazan edo eli-
zan, eguraldiaren arabera. Eta
azken kontzertua, azaroaren
26an izango da, Altzon, Batzarre-
muño aretoan. 
Elizondok esan duenez, ezin-

go dituzte musika eskolako ikas-
le guzti-guztiak plazara atera,
baina «talde politak» izango du
aukera, «egunero musika esko-
lan egiten den lana jendearen
aurrean erakusteko». Emanaldi
bakoitzaren ondoren, herri
gehienetan, merienda egingo
dute ikasleekin batera, Xexili
egunari omen eginez, festa egun
bat ospatzeko. 

MUSIKARIEN ZAINDARIA
Eskualdean, azken 20 urtetan
ospatu da Xexili eguna, bereziki
Loatzok eskolak ematen dituen
herrietan: Anoetan, Amasa-Vi-
llabonan, Zizurkilen, Ibarran,
Iruran, Alegian, Adunan eta Al-
tzon. Izan ere, Elizondok gogora-
tu du, Loatzo sortu zenetik ospa-
tzen dela eskualdean Xexili egu-
na. 
Xexili musikarien, itsuen eta

poeten zaindaria da. «Izendapen
hori erdi arotik datorkiona da,
hutsune historiko batzuk baditu,
baina musikariaren ohitura hori
guretzat hartu dugu, eta musika-
ri bezala, egun hori ospatu nahi
dugu, hemengo kasuan aste oso-
ko festa eginez», esan du Loatzo-
ko zuzendariak. 

Azaroaren 22tik 26ra, eskualdeko zortzi
herritan Xexili astea ospatuko dute Loatzo
musika eskolaren eskutik; egunero
eskainiko dituzte kontzertuak, 18:30ean

Ikaztegietako Herri
Krosa kopuru biribilera
iritsiko da aurten
Igandean Ikaztegietako XXX. Herri Krosa egingo da eta
antolatzaileak harro daude kopuru horretara iristeagatik 

Imanol Garcia Landa
Ikaztegieta

Ikaztegietako Herri Krosa festa
moduko bat izaten da herrian.
Aurten XXX. aldira iritsiko dira,
eta Xabat Ibarguren antolakun-
tzako kideak azaldu duenez,
«harro egoteko modukoa da ho-
rrelako kopuru batera iristea».
Iazko etenaldia eta gero, garbi
zuten berriro heldu nahi ziotela
herri krosa antolatzeari. «Ez
zaizkit burura etortzen 30. aldira
iritsi diren lasterketa asko, eta
are gehiago kontuan izanda he-
rri txiki bat garela», esan du Ibar-
gurenek. 
Joxe Mari Garmendia herrita-

rrak antolatu zituen lehen 25
krosak, eta hortik aurrera lagun-
tza eskatu zuen antolatzen ja-
rraitzeko. Gaur egun Herrigintza

elkarteko 5-6 kide aritzen dira
antolakuntzan, tartean Garmen-
dia bera. Egunean bertan, hain-
bat herritar ariko dira laguntzen,
bidegurutzeetan eta hamaiketa-
koa prestatzen, besteak beste.
Igandea izango da probaren

eguna. 11:00etan hasiko da pro-
ba nagusia. 10:45ean herriko
haurrentzat izango da proba.
«Haurrentzat ez da lehiaketa
moduan antolatzen den ekital-
dia. Guztientzat izaten da saria»,
zehaztu du Ibargurenek. Herri
krosak ohiko ibilbidea izango
du: zirkuitu bati hiru itzuli
emango zaizkio eta guztira 10 ki-
lometro egingo dituzte parte
hartzaileek. «Herrigunetik asko
urruntzen ez den zirkuitua iza-
ten da. Alegia aldera jaisten da,
Legorreta aldera ere joaten da eta
herri barrenera ere sartzen da.

Zirkuitu nahiko polita da, eta he-
rrigunetik askotan igarotzen
dira korrikalariak. Beraz, parte
hartzeko zein ikusteko oso proba
polita da», esan du Ibargurenek. 
Izen ematea Herrikrosa.eus

webgunean eman daiteke, ha-
mar euro ordainduta. Aurten ez
da aukerarik izango Ikaztegietan
bertan izena emateko, bakarrik
Internet bidez egin ahalko baita.
Hori bai, proba hasi baino bi
ordu lehenago arte eman ahalko
da izena. Emakumezkoetan zein
gizonezkoetan lehen hiru korri-
kalariek izango dute saria, baita
lehen beteranoak bai emaku-
mezkoetan zein gizonezkoetan,
eta berdin lehen herritarrek ere.
Horrez gain, hainbat opari zoz-
katuko dira parte hartzaile guz-
tien artean, eta hamaiketako
oparoa ere izango dute. 

Jexux Mari Mujikak maila
galdu du Gipuzkoakoan
A. Imaz /I. Garcia Landa Ibarra

Gipuzkoako Lehen Mailako Aiz-
kora Txapelketa jokatu zen igan-
dean, Beasainen, eta bertan izan
zen Jexux Mari Mujika ibartarra.
Sei parte hartzaile izan ziren eta
azken postuan geratu zen Muji-
ka, honenbestez maila galduz.
«Ondo prestatu nintzen, eta saia-
tu ere bai, baina ez zen atera
etxeko lana», esan du Mujikak.
«Espero nuen denbora hobea
egitea. Akaso hori gertatuta ere
postu berean bukatuko nuen.
Presioa ere dezentekoa nuen, as-
paldidanik data hori markatuta
nuelako, eta pena hori da, ez du-
dala etxeko lana egin». 
Hurrengo denboraldian, be-

raz, bigarren mailan ariko da
Mujika. «Aurretik ere izan naiz
bertan, eta lehen mailara ere igo
nintzen. Ahal dela saiatuko naiz
berriro igotzen. Ikusiko dugu
zenbaterako ematen digun gor-

putzak», esan du aizkolari ibar-
tarrak. 
Mikel Larrañaga izan zen txa-

pelduna, lanak 29.37ko denbo-
ran eginez. Eneko Otaño (30.31),
Julen Alberdi (34.16), Ugaitz
Mugertza (35.13), Iñaki Azur-
mendi (36.17) eta Jexux Mari Mu-
jika (39.36) izan ziren ondoren

sailkatu zirenak. Hasieran dena
emanda atera zen Mujika, agian
gehiegizko esfortzua eginez.
«Hori ez zen nire erritmoa, eta
uste dut gero faktura pasa zidala.
Egur handietara pasa ginen
gero, eta betekada hartu nuen,
eta bueltan oso arrastaka joan
nintzen», zehaztu du Mujikak. 

Jexux Mari Mujika, Gipuzkoako Txapelketan. IBON ERRAZU

Xabier Tolosa 
lehen aldiz sartu 
eta Iñaki Artola
kanpoan utzi dute
Erredakzioa 

Binakako Pilota Txapelketaren
aurkezpena egin zuten atzo, eta
eskualdeko lau pilotari izango
dira bertan: Jokin Altuna eta Xa-
bier Tolosa, Aspe enpresatik, eta
Erik Jaka eta Jon Ander Peña,
Baikotik. Txapelketa jokatuko
duten zortzi bikoteak ondoren-
goak izango dira: Aspetik, Altu-
na III.a eta Martija, Ezkurdia eta
Tolosa, Elezkano II.a eta Zabale-
ta, eta Irribarria eta Rezusta ari-
ko dira, Baikotik, berriz, Laso eta
Imaz, Urrutikoetxea eta Arangu-
ren, Jaka eta Mariezkurrena II.a,
eta Peña II.a eta Albisu.
Txapelketaren aurkezpenak,

bere horretan, zenbait albiste
ekarri ditu. Batetik, Tolosaren-
tzat bere lehen aldia izango da ti-
tular moduan lehen mailako bi-
nakako txapelketan. Bestetik,
Iñaki Artolak ez du parte hartuko
titular moduan. Baikoko lauga-
rren aurrelariaren postua Peña
II.aren eta Artolaren artean
egongo zela aurreikusten zen,
eta azkenean, tolosarrak lortu du
postu hori. Peña II.a txapeldu-
norde izan zen aurreko txapelke-

tan Albisurekin, eta berriro osa-
tuko dute bikotea.
Asteburu honetan hasiko da

txapelketako lehen jardunaldia,
berezitasun batekin, Bartzelo-
nan jokatuko dela partida bat, la-
runbatean. Altuna III.ari egokitu
zaio partida hori jokatzea, eta
Martija bikotekidearekin ariko
da, Irribarria-Rezustaren aurka.
Txapelketaren estreinako parti-
da Jaka-Mariezkurrena II.a eta
Peña II.a-Albisu bikoteek jokatu-
ko dute, ostiralean, Berrioza-
rren. Larunbatean jokatuko dute
Baikoko beste bi bikoteek, Urru-
tikoetxea-Aranguren eta Laso-
Imaz, Iruñean. Azkenik, igande-
an, Ezkurdia-Tolosak eta Elezka-
no II.a-Zabaletak Mungian
jokatuko dute.
Final laurdenetako ligak bi

itzuli izango ditu, eta otsailaren
20an amaituko da. Play off-a, be-
rriz, otsailaren 27an jokatuko
dute: hirugarren sailkatuak sei-
garrenaren aurka, eta laugarre-
nak bosgarrenaren aurka. Ja-
rraian, martxoaren 6an, 13an eta
20an jokatuko dute finalerdieta-
ko ligaxka, eta, azkenik, finala
apirilaren 3an, Bilbon.

Zuriñe Tardio eta
Ruben Lekuona,
Espainiakora
Erredakzioa Tolosa

Judo Klub Tolosako judokek
emaitza oso onak lortzen jarrai-
tzen dute. Asteburuan Zuriñe
Tardiok eta Ruben Lekuonak ab-
solutu mailako Espainiako Txa-
pelketa jokatzeko sailkatu dira,
Iruñean jokatutako iparraldeko
sektoreko txapelketan urrea lor-
tu eta gero. Euskadiko Txapelke-
tan urrezko domina lortu zuen
Lekuonak eta zilarrezkoa Tar-
diok, eta iparraldeko sektoreko
lehiaketan parte hartzeko txarte-
la lortu zuten orduan. Hori ho-
rrela, pauso bat aurrera eman du

Tardiok, oraingoan urrea lortuz.
Biak ala biak, abenduaren 6an
lehiatuko dira Madrilen jokatu-
ko diren finaletan.
Bestalde, Unai Saralegi eta

Unai Regillaga judokek kata mo-
dalitateko Iberiar Sarian lehiatu
ziren Caceresen (Espainia), eta
hirugarren postua eskuratu zu-
ten. Hurrengo erronka Espainia-
ko Txapelketa izango dute, aben-
duaren 5ean Madrilen jokatuko
dutena. Saralegik eta Regillagak
urriaren bukaeran Munduko
Txapelketan parte hartu zuten
lehen aldiz, eta 13. postuan sail-
katzea lortu zuten. 

Nork 
zaintzen 
zaitu zu?
Ehun fisioterapia zentroak bere ateak
zabaldu ditu Tolosan; mina murriztea
helburu izanik, esperientzia atsegin
eta bakarra eskaintzen dute 

«Jendeak oro har, mimatua sen-
titzea behar du, entzuna izatea».
Hori betetzeko ardura hartu be-
rri du Imanol Saizar fisiotera-
peutak, Ehun fisioterapia zentro
berrian. Tolosako Agaramundu
plazan ireki du, 1. behean. Mina
sendatzea oinarri, esperientzia
berri bat, egonaldi jator bat izate-
ko prestatu dute zentroa.
Hemezortzi urteko esperien-

tzia du fisioterapeuta moduan
lanean. Klinikan, mutualitatean,
geriatrian, kiroletan eta enprese-
tan aritu da urte hauetan lanean,
eta hortik ikasitakoa bere zentro-
ra eraman du. «Urte hauetan jen-
deak min fisikoa baduela kontu-
ratu naiz, baina horren inguruan
dagoen guztia ere zaintzea ko-
meni da», dio Imanol Saizarrek.
Laguntzeko sortu da Ehun,

pertsonen arazoei erantzunak
bilatu eta konponbideak aurki-
tzeko. «Gure ezagutzaren bide-
tik, ingurugiro atsegin batean,
harreman pertsonalizatu eta
arretatsuan oinarritzen da gure
jarduera».
Arlo teknikoaz gain, beste go-

xotasun bat eman nahi diote be-
zeroari, eta, bide horretan, zer-
bait pertsonalizatua eta esklusi-
boa eskaintzeko, lokalak
zerikusia duela argi du Imano-
lek. Orain arteko fisioterapia kli-
niketatik aldenduta dator lokal
berria, hau da, makina asko, fisio
asko, bezero asko, tinbrea, tele-
fonoa edota fisioterapeutaren
lana mozten duen hainbat kontu
zaintzetik hasi nahi izan dute.

Horretarako, etxeko egongela-
ren antz handiagoa duen lokala
zabaldu dute. Detailerik txikie-
nak mimoz zaindu dituzte: zen-
troaren estetika, erosotasunera-
ko tresnak, tenperatura, lurri-
nak, musika, koloreak,
adeitasuna, ordena edota garbi-
keta.  
Sartzerakoan eskaintzen du-

ten kafetxoak ere laguntzen du
egonaldia bakarra izaten. Beze-
roak gelara sartzean ez du maki-
narik ikusiko, ez orratzik, ez dia-
termiako aparaturik, ez tensarik,
ez infragorririk, ez ezer. Egon,

ordea, badaude. Tratamendua-
ren arabera erabiliko dira, baina
bezeroa etzanda dagoenean,
goxo dagoenean aterako dituzte.
«Gertutasuna eta konfiantza lor-
tzen dut bezeroarekin, eta sen-
datzerako garaian horrek asko
laguntzen du», dio fisioterapeu-
tak. Horregatik da fisioaren eta
bezeroaren arteko harremana
zaindua, gertukoa. Zentrora sar-
tzean, fisioak zabalduko dio
atea, eta bi gela dituztenez, ez da

beste bezeroekin gurutzatuko.
Fisioak entzun egingo du lehe-
nik, bezeroa ulertu, eta ondoren
hartuko du esku. Tratu pertsona-
lizatua jasoko du, esklusiboa. Be-

zeroak egonaldiaz gozatu eta
atseden har dezan nahi dute.  

MINARI AURRE HARTZEA
Deserosotasuna eta mina mu-
rriztea da Ehunen beste helbu-
ruetako bat: «Badakigu giharre-
tako arazoen konponbidera iritsi
gaitezkeela, eta horretarako egu-
neroko lanetan eta lanpostu jar-
dueren gorputz mugimenduen
ezagutzan eta erabileran dago
ardatza». Min hartu aurretik fi-

sioarengana joateko gomendioa
egin du Ehun zentroko fisiotera-
peutak: «Nahiz eta minik ez edu-
ki, ez da itxaron behar lesioa izan
arte; urtean zehar fisioarenera
joan eta hori ekiditeko aukera
daukazu». Prebentzio hoberena
minari aurre hartzea dela dio.
«Gizarteak ikasi beharko luke:
orain ondo nago, eta ondo egote-
ko, fisiorengana joango naiz».  
Erabiltzen dituzten tekniken

artean gehiengoa eskuen bidez-
koa da eta makinen erabilera
ahal den moduan murrizten

saiatzen dira. «Norbait datorre-
nean, pertsona den aldetik, beste
pertsona batek tratatzea gusta-
tzen zaio, ez makina batek; ho-
rrela, beste goxotasun bat lor-
tzen da, zuzenagoa da harrema-
na, barrera hori puskatu egiten
da». 
Momentuz, fisioterapia zerbi-

tzua eskaintzen ari dira, eta gero-
ra begira pertsonaren zaintzara
zabaldu nahiko luke. «Aurrera
begira, beste profesional batzuk
sartzeko bidea izatea espero
dugu».

Imanol Saizar fisioterapeuta, Agaramundu plazako 1. zenbakian ireki berri duen zentroan. I. S. A.

Laguntzeko sortu da
Ehun, pertsonen
arazoei erantzunak
bilatu eta konponbidea
aurkitzeko 

Orain arteko
kliniketatik aldenduz,
etxeko egongelaren
antz handiagoa duen
zentroa zabaldu dute 

Bezeroak egonaldiaz
gozatu eta atseden har
dezan nahi dute,
ezberdin eta berezi
sentitu dadin

Tekniken artean,
gehiengoa eskuen
bidezkoa da; makinen
erabilera murrizten
saiatzen dira


